Y Mab Afradlon


gan Catrin Roberts
Cefndir Beiblaidd:

Luc 15:11-32

Cymeriadau:

Clwyd

Offer:
llun giât/clwyd ar ddarn mawr o  gardfwrdd, digon mawr i guddio rhan isaf coesau’r cymeriad
(Clwyd i’r llwyfan yn cario’r cardfwrdd o’i flaen, yn rhwbio ei ben ôl ac yn edrych mewn poen)

Clwyd:

Aw!  Roedd hynny’n brifo!  

Dydw i ddim yn gwybod pam fod angen rhoi cic i mi!  Nid fi sy ar fai. Dydw i ddim wedi gwneud unrhyw beth – dim ond hongian yma wrth fynedfa Fferm Bryniau Caersalem a gwneud fy ngwaith.  Bydd clais gen i yfory.

 (troi a dangos y man sy’n brifo i’r gynulleidfa. Yna troi yn ôl)

Yr hogyn hynaf roiodd gic i mi!  

Roedd yn y cae top pan glywodd sŵn cerddoriaeth a gweld rhyw fynd a dod prysur o gwmpas y tŷ. Pan ddaeth i weld beth oedd yn digwydd, clywodd bod ei frawd bach wedi dod yn ôl o’r ddinas fawr ddrwg, a bod ei dad yn rhoi croeso mawr iddo – dillad newydd, modrwy am ei fys, sgidiau am ei draed – a parti.  Wel, sôn am wylltio. 

Dyma fo’n dweud wrth ei dad bod hyn i gyd yn annheg. “Rydw i wedi bod yn gweithio’n galed yma ers blynyddoedd, yn cadw’r lle i fynd tra roedd y tipyn frawd sy gen i yn mwynhau ei hun yn y ddinas. Ond gefais i yr un parti gennych chi.  Dim un!!”
Cofiwch, nid dyna’r tro cyntaf i mi gael clais – O na!

Rydw i’n cofio’r diwrnod aeth y mab ieuengaf i fwrdd.  I lawr y ffordd â fo, yn gweiddi ar bawb ei fod o am weld y byd, a bod bywyd yn boring ar y fferm.  Cofiwch, doedd arian y fferm ddim yn boring. Roedd wedi gofyn i’w dad cyn mynd am ei ran o’r etifeddiaeth.  A dyma fo heibio i mi, a slamio fi’n galed nes mod i’n clecian!

(saib – ychydig yn fwy myfyrgar)

Daeth y tad i bwyso arna i wedyn.

Roedd o’n pwyso’n galed, fel petai wedi mynd yn hen yn sydyn. A’r peth nesaf, roeddwn i’n wlyb i gyd!  Rhyfedd, meddwn i wrth fy hun – doeddwn i ddim wedi sylwi ar y glaw.  Ond doedd hi ddim yn glawio – yr hen ŵr oedd yn wylo wrth weld ei fab yn gadael.

(saib)

Teimlais i bwysau a dagrau y tad ar fy ysgwydd am flynyddoedd wedyn. 

Roedd yn dod yma bron bob dydd, ac yn edrych i weld os oedd golwg o’r hogyn yn dod i fyny’r ffordd.

Ac yna, y bore yma, dyma fo’n  agor fy nghliced, a gadael fi’n swingio yn ôl ac ymlaen. Diolch yn fawr iawn, meddwn i!  

Ond dyna lle roedd y mab ieuengaf, wedi dod yn ôl. Wedi bod yn byw yn ddigon common yn y ddinas yn ôl y sôn – ond wedi colli popeth ac wedi penderfynu dod adre.

(crychu ei drwyn)

Roedd yna wiff go ponglyd yn yr awyr wrth iddo basio - oglau moch rydw i’n meddwl. Er... rydw i’n methu deall pam fod arogl moch ar fab y fferm.  Dydy crefydd yr Iddewon  ddim yn gadael iddyn nhw fynd yn agos at foch.
(ymestyn fel petai o’n stiff)

Mae’r awr ddiwethaf wedi fy ngadael i’n hollol exhausted!  Agor a chau, agor a chau, agor a chau wrth i fwy a mwy o bobl gyrraedd ar gyfer y parti. Dydy pobl ddim yn sylweddoli mod i’n dechrau heneiddio, a’r bachau yn dechrau mynd yn stiff!

Ac wedyn - cic arall gan y mab hynaf!  
Rydw i am fynd i chwilio am ychydig o olew Morris Ifans. Bydd neb yn fy ngholli - mae rhywun pwysig wedi mynd heibio - ac maen nhw’n dweud ei fod wedi agor y ffordd i Gaersalem yn llydan.
Hwyl!

Darllenwr:
Hebreaid 10:19-23

